
Cynorthwyo Cynnydd Disgyblion : Dadansoddiad 

manwl o ddatblygiad cyfannol un plentyn, gan 

gyfiawnhau’r camau dysgu nesaf. 

 

 

1. Rhagarweiniad 

Nod a phwrpas yr ymchwil hwn yw cynorthwyo cynnydd disgyblion. Dadansoddir, 

felly, ddatblygiad cyfannol un plentyn yn benodol er mwyn canfod gwell dealltwriaeth 

ynghylch y ffordd y mae’r disgybl yn dysgu gorau a’r hyn sydd yn effeithio ar ei 

dysgu. Drwy wneud hwn felly gellir personoleiddio’r dysgu er mwyn sicrhau bod 

cyfleoedd iddynt ddatblygu sgiliau mewn cyd-destunau sy’n eu hysgogi.  

 

Cychwynnir â throsolwg o’r dulliau a ddefnyddiwyd gan gyfeirio tuag at y manteision 

a’r anfanteision. Yna, ceir dadansoddiad o’r dysgwyr drwy gyfeirio a chysylltu ag 

amrywiaeth barn lenyddol. Gorffennir trwy nodi’r camau nesaf a’r ffordd ymlaen ar 

gyfer y dysgwr.  

 

Ceir tystiolaeth sy’n cefnogi’r ymchwiliad hwn megis ymchwil gan Black a Williams 

(1998) sy’n cynnig tystiolaeth gadarn bod asesu ffurfiannol yn elfen hanfodol o’r 

ystafell ddosbarth ac yn ffordd o godi safonau cyflawniad disgyblion. Ceir, hefyd, 

ymchwil gan Claxton (2002) sy’n amlygu fod ymwybyddiaeth o sut mae unigolion yn 

dysgu yn arwyddocaol ar gyfer dysgu ac addysgu effeithiol. Yn ogystal, awgryma 

Dylan Wiliam (2011) nad oes perthynas o reidrwydd rhwng yr hyn a addysgir a’r hyn 

a ddysgir ac felly asesu yw’r bont sydd yn caniatáu cysylltiad rhwng addysgu a 

dysgu.  

 

Cynhaliwyd yr ymchwil mewn ysgol ym mhentref yn Sir Gaerfyrddin. Mae 45 o 

ddisgyblion rhwng 3 ac 11 oed yn yr ysgol ac addysgir y disgyblion mewn dau 

ddosbarth oed cymysg. Prif gyfrwng yr addysgu a’r dysgu yw Cymraeg fodd bynnag 

18% o ddisgyblion yn unig a ddaw o gartrefi lle siaredir Cymraeg fel prif iaith y cartref 

(Estyn, 2015). Mae 19% o ddisgyblion yn gymwys i dderbyn prydau ysgol am ddim, 



ffigwr sy’n sylweddol is na chyfartaledd Cymru (Estyn, 2015). Yn ogystal, mae 

oddeutu 6% o ddisgyblion ag anghenion dysgu ychwanegol, sydd yn sylweddol is 

na’r ffigwr genedlaethol (Estyn, 2015).  

 

Seiliwyd yr ymchwil ar ddisgybl ym mlwyddyn 3. Mae’r disgybl targed yn gweithio ar 

lefel 2 uchel gydag agweddau o lefel 3. O ran cefndirol, mae ganddi 2 frawd hŷn, 

sydd hefyd yng Nghyfnod Allweddol Dau, ac maent hefyd yn gweithio ar y lefel 

disgwyliedig i’w hoedran neu’n uwch na’r disgwyliedig. O ran sgiliau cymdeithasol, y 

mae’r disgybl targed yn berson caredig a gofalgar. Ymddengys ei bod hi’n gyfeillgar 

ar yr iard chwarae ac yn mwynhau chwarae a rhyngweithio gyda’i ffrindiau. 

 

 

2. Casglu Data 

 
Y fethodoleg a ddefnyddiwyd i gyflawni’r ymchwiliad hwn oedd y Dull Mosaig a 

ddatblygwyd gan Clark a Moss (2011) mewn ymgais i gynnwys llais y plentyn mewn 

ymchwil. Seiliwyd y fframwaith ar syniadau a ddatblygwyd yn lleoliadau cyn ysgol 

Reggio Emilia, a gan gwricwlwm blynyddoedd cynnar Seland Newydd, Te Whãriki, 

sef cwricwlwm ‘sy’n grymuso ac yn canolbwyntio ar y plentyn' (Thomas a Loughran, 

2010: 125). Yn ogystal â hyn, ceir ymrwymiad tuag at Erthygl 12 Confensiwn y 

Cenhedloedd Unedig ar Hawliau’r Plentyn (CCUHP) sy’n nodi bod gan bob plentyn 

yr hawl i wrandawiad. Mae Adran Addysg Llywodraeth Cymru wedi’i hymrwymo i 

sicrhau bod egwyddorion CCUHP yn cael ei weithredu o fewn ein gwaith o ddydd i 

dydd (LlCC, 2004) ac felly gellir dweud fod y fethodoleg hon yn berthnasol iawn i 

Gymru, ac felly’n gweddu i’r ymchwiliad hwn. 

 

Cydnabuwyd nad yw llais y plant yn gyfyngedig i drosglwyddo syniadau trwy eiriau 

yn unig. Mae ymadrodd Malaguzzi ‘the hundred languages of children' (Edwards et 

al., 2012) yn atgyfnerthu’r cysyniad hwn. Penderfynwyd, felly, ar fframwaith sy’n 

cynnwys defnyddio ystod eang o ddulliau sef yr hyn a elwir yn ‘arfau’ (Clark a Moss, 

2011). Gellir dweud fod hyn yn effeithiol oherwydd ei fod yn caniatáu’r dewis i 

ddisgyblion ynghylch sut i fynegi eu barn a’u teimladau. Mae’r ‘arfau’ yn y dull 

ymchwil amlochrog hwn yn cynnwys arsylwi, cynadledda plentyn, cyfweliadau ag 



oedolion, defnyddio camerâu a theithiau ysgol. Trafodir, felly, yr ‘arfau’ neu’r dulliau 

gwahanol drwy nodi eu manteision a’u cyfyngiadau a chrybwyllir ystyriaethau 

moesegol sydd ynghlwm wrth rain. 

 

2.1 Ystyriaethau Moesegol 

 
Cydnabuwyd pwysigrwydd ystyried y goblygiadau moesegol cyn cynnal ymchwil 

mewn cyd-destun addysg. Mae canllawiau BERA (2011) yn pwysleisio pwysigrwydd 

cael caniatâd wrth y cyfranogion a’r ysgolion i gymryd rhan yn yr ymchwil. 

Atgyfnerthwyd y cysyniad hwn gan Thomas a Loughran (2010: 124) y ‘dylent fod yn 

gyfranogwyr parod’. Cafwyd, felly, ganiatâd wrth y pennaeth a’r athro dosbarth i 

gynnal yr ymchwil yn yr ysgol (gweler A1). Yn ogystal, gofynnwyd am gydsyniad 

rhiant y plentyn targed i gymryd rhan yn yr ymchwil drwy drafodaeth anffurfiol. 

Gwnaethpwyd hyn oherwydd cydnabuwyd y gallai oedran y cyfranogwr (sef dan 16) 

gyfyngu ei ddealltwriaeth ynghylch cytuno i gymryd rhan yn yr ymchwil (BERA, 2011; 

PYDDS, 2017). Fodd bynnag, cydnabuwyd hefyd bwysigrwydd rhoi’r cyfle i’r dysgwr 

ei hunan gael rhan weithredol yn y broses gydsynio. Paratowyd felly ffurflen 

gydsynio, a oedd yn addas ar gyfer oed y disgyblion (gweler A2). Eglurwyd hefyd 

nod yr ymchwil ar lafar hefyd er mwyn sicrhau dealltwriaeth gadarn.  

 
Cydnabuwyd hefyd hawliau'r cyfranogwyr i gyfrinachedd ac anhysbysrwydd 

(PYDDS, 2017; BERA, 2011). Cyfeiriwyd tuag at y blentyn targed drwy ddefnyddio 

ED ac na chrybwyllir enw’r ysgol. Er hyn, rhoddwyd trosolwg cryno o’r ysgol a’r 

plentyn targed er mwyn esbonio cyd-destun yr ymchwil (gweler y rhagarweiniad). 

 

2.2 Arsylwi 

Penderfynwyd ar y dull arsylwi oherwydd caiff y dull hwn ei ddefnyddio yn aml yng 

nghyd-destun addysg (Bell 2010; Denscombe, 2014). Yn ôl Thomas a Loughran 

(2010: 123), arsylwi yw’r ‘allwedd angenrheidiol’ ar gyfer adnabod anghenion, 

galluoedd a photensial disgyblion er mwyn gallu ‘darparu amgylcheddau a 

gweithgareddau dysgu priodol ar eu cyfer’. Defnyddiwyd dull arsylwi anstrwythuredig 

sef dull sydd heb ei gyfyngu i gategorïau o reidrwydd (Bell, 2010). Penderfynwyd ar y 

dull hwn er mwyn gallu arsylwi ar ystod eang o agweddau o fewn y pynciau iaith, 

mathemateg, lles, celf a gwyddoniaeth. Gellir dweud mai mantais arsylwadau 



anstrwythuredig yw eu bod yn caniatáu i’r ymchwilydd arsylwi mewn ffordd fwy 

agored a naturiol heb darfu a dylanwadu ar y sefyllfa (Bell, 2010; Denscombe, 2014). 

Ar y llaw arall, cyfyngiad i’r dull yw nad yw’n bosib arsylwi ar bopeth ac felly gellir 

dweud eu bod yn anodd ei rheoli ac i gadw ffocws (Bell, 2010). Cefnogwyd y 

cysyniad hwn gan Denscombe (2014: 236) ‘we cannot possibly remember each and 

every detail of the events and situations we observe.’ Er mwyn osgoi hyn, cymerwyd 

nodiadau cryno mewn llyfr arsylwi. Yn ogystal, gellir dadlau fod y dull arsylwi yn 

gwrth-ddweud holl egwyddor y fframwaith mosaig sy’n pwysleisio pwysigrwydd 

ystyried llais y plant oherwydd gwelir persbectif oedolion ar fywydau plant yn unig. 

Fodd bynnag, dadleua Clark a Moss (2011) na ddylid cael gwared ar ddulliau 

traddodiadol a gwerthfawr megis arsylwi, ond yn hytrach eu hystyried a’u 

dadansoddi ochr yn ochr â dulliau eraill sy'n seiliedig ar ddulliau cyfranogol. 

 

2.3 Cynhadledd 

 
Penderfynwyd ar ddull cynadledda sy’n elfen bwysig o’r dull mosaig (Clark a Moss, 

2011). Mewn gwirionedd, gwelwyd nifer cynyddol o ymchwilwyr yn defnyddio dull 

cynadledda neu cyfweliadau er mwyn ystyried llais y plant yn eu hymchwil mewn 

addysg ddiweddar (Danby et al., 2011). Penderfynwyd ar gynhadledd lled-

strwythuredig oherwydd eu bod yn caniatáu hyblygrwydd ynghylch natur y 

cwestiynau (Bell, 2010). Yn ogystal, gellir dweud y mae’n caniatáu i’r cyfranogwyr 

ddatblygu ac ymhelaethu ar eu syniadau drwy gyfrannu at drafodaeth anffurfiol i ryw 

raddau ac heb llawer o bwysau (Denscombe, 2014). Cydnabuwyd pwysigrwydd creu 

awyrgylch diogel a chroesawgar wrth gynnal ymchwil â phlant yn ôl canllawiau 

BERA (2011) ac felly gellir dweud yr oedd cynhadledd o’r fath yn addas ac yn 

berthnasol. Yn ogystal, sicrhawyd ymhellach nad oedd y gynhadledd yn dylanwadu 

ar gyflwr emosiynol y plentyn targed drwy ei gynnal mewn lle agored a chyfarwydd 

ac eglurwyd i’r plentyn targed bod ganddynt yr hawl i dynnu allan o’r ymchwil ar 

unrhyw adeg (BERA, 2011). Y peryg sydd ynghlwm â’r dull hwn yw dilysrwydd yr 

atebion, hynny yw nad oes gan yr ymchwilydd unrhyw ffordd o wybod a yw’r 

cyfranogwyr yn dweud y gwir neu beidio. Yn ogystal â hyn, mae peryg rhagfarn 

ynghlwm â’r dull hwn. Osgowyd rhagfarn drwy sicrhau fod y cwestiynau yn rhai 

agored ac nad caeedig. Ymhellach, trefnwyd trafodaeth anffurfiol â’r athro dosbarth 



ynghylch yr atebion er mwyn sicrhau nad oes cam-ddehongliadau sy’n dangos 

tueddiad o ragfarn. 

 

2.4 Lluniau a Thaith Ysgol 

Penderfynwyd ar ddull sy’n caniatáu’r cyfle i’r plentyn targed dynnu lluniau o’i hoff 

bethau a’i hoff leoedd dysgu. Mantais dull lluniau yw gall gefnogi a chynnig golwg 

ddyfnach i gysyniad yn ogystal â chynnig ffordd arall o gyfathrebiad i blant (Cohen et 

al., 2011). Atgyfnerthwyd y cysyniad hwn gan Clark a Moss (2011: 28) ‘photographs 

can offer a powerful new language for young children’. Cyfyngiad i’r dull hwn, 

unwaith eto, yw’r peryg o ddehongli’r lluniau yn anghywir (Cohen et al., 2011; 

Denscombe, 2014). Fodd bynnag, gellir osgoi’r cyfyngiad hyn drwy gydnabod cyd-

destun y llun (Cohen et al., 2011; Denscombe, 2014). Penderfynwyd ar ddull taith 

ysgol gyda’r phlentyn targed er mwyn gallu cadw golwg ar gyd-destun y lluniau ac 

holi ymhellach (Clark a Moss, 2011).  

 
 

 

3. Dadansoddi’r dysgwr  

Yn yr adran hwn, dadansoddir datblygiad cyfannol ED drwy ddefnyddio model ASG 

(ASK) Nottingham (2013; 2016). Awgryma Nottingham (2013; 2016) ei fod yn fodel 

defnyddiol ar gyfer dadansoddi datblygiad cyfannol plentyn, yn ogystal â dadansoddi 

a oedd gwersi’n gyfannol. Yn ôl Nottingham (2013; 2016) mae angen cyfuniad o 

agweddau, sgiliau a gwybodaeth ar gyfer dysgu ac addysgu cyfannol. Defnyddir, 

felly, y fodel er mwyn canolbwyntio ar yr hyn y mae’r data yn ei amlygu am 

agweddau, sgiliau a gwybodaeth y dysgwr. Yn ogystal, defnyddir y fodel er mwyn 

ystyried y darnau o dystiolaeth sydd ‘ar goll’ o bosib. 

 

Cysyniad a ddaw i’r amlwg wrth ddadansoddi’r data a gasglwyd yw pwysigrwydd 

dysgu cydweithredol i’r disgybl targed. Tynnodd ED lun o fwrdd grŵp pan ymwelwyd 

ag ystafell ddosbarth Cyfnod Sylfaen (gweler A3), a oedd yn amlygu ar unwaith y 

posibilrwydd ei bod yn hoff o weithio mewn grwpiau a gyda chyfoedion. 

Cadarnhawyd y gred hon yn ystod y gynhadledd ar ôl y daith pan eglurodd sut yr 

oedd y byrddau grŵp yn ei hatgoffa o waith grŵp cyson yn y Cyfnod Sylfaen. 



Awgrymodd ei fod yn parhau i hoffi gweithio fel grŵp ac amlygodd y ffaith nad 

oeddent yn cael llawer o gyfleoedd i wneud hyn yng Nghyfnod Allweddol Dau. 

Atgyfnerthwyd y cysyniad hwn ymhellach yn ystod gwers iaith yn arsylwi ar ED. 

Disgwyliwyd i’r disgyblion gosod prif bwyntiau chwedl Blodeuwedd mewn trefn 

gronolegol yn annibynnol wedi’r cyfle iddynt glywed y chwedl fel dosbarth (gweler 

A4).  Sylweddolwyd ar ED yn aml yn codi o’i chadair ac yn crwydro o amgylch y 

dosbarth sydd yn amlygu ei diffyg cymhelliant. Gellir dadlau yr oedd hwn o ganlyniad 

i gyn-lleied o gyfleoedd ar gyfer trafodaeth a rhyngweithiad ag eraill. Mewn 

gwirionedd, sylweddolwyd hefyd ar ddiffyg gwybodaeth a sgiliau deallusol ED yn 

ystod y gweithgaredd hwn. Er dengys ei waith ei bod wedi deall y gweithgaredd 

(gweler A5), sylwer ar fyrfodd CO (Cymorth Oedolyn) sy’n amlygu y cafodd gymorth 

cyson oddi wrth oedolyn er mwyn cwblhau’r gwaith. Adfyfyriwyd ar y wers hon gan 

ddefnyddio cynllun BWA (gweler A6). Daethpwyd i ganlyniad y bydd ED, ynghyd â 

disgyblion eraill y dosbarth, wedi’u cymell yn well ac yn dangos dealltwriaeth well pe 

baent wedi cael y cyfle i drafod a rhyngweithio fel grŵp neu fel partneriaid. Caiff hwn 

ei atgyfnerthu gan Nottingham (2013; 2016) sy’n nodi y gall agwedd y dysgwr tuag 

wers gael effaith uniongyrchol ar sgiliau a gwybodaeth y dysgwr.  

 

Gweithredwyd ar y canfyddiad hwn wrth gynllunio ar gyfer y wers iaith ganlynol. 

Sicrhawyd yr oedd digon o gyfleoedd i ryngweithio a thrafod fesul grŵp gallu 

cymysg. Sylweddolwyd ar gymhelliant llawer yn uwch a chyfranogiad llawer yn well 

gan ED a gweddill y disgyblion (gweler A7). Gwelwyd ED yn cyfrannu’n sylweddol i 

drafodaeth y grŵp ac ar brydiau yn cymryd rôl arweinydd. Gellir dweud felly yr oedd 

hwn yn ffordd effeithiol o ddatblygu dealltwriaeth ED drwy roi’r cyfle iddi drefnu ei 

syniadau ei hunan drwy esbonio i eraill â gallu is. Gellir casglu felly y mae ED yn 

gweithio’n well mewn gweithgaredd sy’n caniatáu trafodaeth a rhyngweithiad.  

 

Mae'r ffordd y mae ED yn mwynhau dysgu gyda chyfoedion wedi'i chysylltu'n glir â 

damcaniaeth Vygotsky (1978) sy’n gysylltiedig â theori adeiladaeth gymdeithasol. 

Cred Vygotsky mai hanfod dysgu yw’r berthynas rhwng plant a’u profiadau 

cymdeithasol (Siencyn, 2008). Cyflwynodd gysyniad gwreiddiol y ‘parth datblygiad 

procsimol’ (PDP) sy’n amlygu’r gwahaniaeth rhwng dealltwriaeth plentyn heb 

gymorth eraill a dealltwriaeth plentyn gyda chymorth a rhyngweithiad cymdeithasol 

(Macblain, 2014; Grigg, 2015; Bates, 2016). Yn ogystal â hyn, nododd 



effeithiolrwydd gweithio gyda’r hyn a alwyd yn MKO’s (More Knowledgable Others) 

(Bates, 2016) sydd bellach yn cefnogi’r cysyniad o grwpiau gallu cymysg. 

Cefnogwyd cysyniad dysgu cydweithredol gan eraill megis Bruner (1996) a Hattie 

(2012). Nododd Hattie (2012) fod mentora cyfoedion yn neilltuol o effeithiol a bydd 

cynllunio ac addysgu da yn creu cyd-destunau strwythuredig ar gyfer hwn. Nododd 

ymhellach ei fod yn broses dysgu ddeuol sy’n awgrymu fod y disgybl sy’n gwneud yr 

addysgu yn dysgu cymaint a’r rhai sydd yn cael ei fentora; ‘When students become 

teachers of others, they learn as much as those they are teaching’ (Hattie, 2012: 88). 

Gellir dweud fod hwn yn cefnogi’r gysyniad o effeithiolrwydd gosod ED mewn grŵp 

gallu cymysg. 

 

Cysyniad arall a ddaw i’r amlwg o’r data a gasglwyd yw cymorth adnoddau diriaethol 

i ddatblygiad dysgu ED. Sylweddolwyd ar agwedd chwilfrydig a brwdfrydig gan ED 

yn ystod gwers Gwyddoniaeth yn archwilio nodweddion a swyddogaethau planhigyn. 

Gellir dweud yr oedd hyn o ganlyniad i’r cyfle a rhoddwyd iddi ymgyfarwyddo â’r 

termau a swyddogaethau drwy archwilio blodyn go iawn (gweler A8). Mewn 

gwirionedd, dangosa ei gwaith sgiliau deallusol a gwybodaeth gadarn wrth iddi allu 

labeli rhannau’r blodyn yn gywir ac yn annibynnol yn ogystal â llwyddo i ymchwilio i a 

nodi swyddogaethau rhannau gwahanol (gweler A9). Yn ystod y gynhadledd 

mynegodd ED ei hoffter o wersi gwyddoniaeth oherwydd ei bod yn cael y cyfle 

ymdrîn â phethau diriaethol.  Gellir casglu felly fod adnoddau diriaethol yn gymorth i 

ddysgu ED. 

 

 
Caiff y cysyniad o ddysgu trwy ymwneud â gwrthrychau diriaethol ei gefnogi gan 

ddamcaniaeth Piaget sy’n perthyn i theori adeileddiaeth. Un o egwyddorion creiddiol 

damcaniaeth Piaget yw bod plant yn dysgu trwy wneud ac nad trwy dderbyn 

gwybodaeth yn oddefol (Siencyn, 2008). Gwêl Piaget ddatblygiad dysgu yn broses o 

gamau sydd yn cael eu diffinio gan gamau datblygol (Siencyn, 2008). Mae’r cam 

gweithredu diriaethol sy’n perthyn, yn ôl Piaget, i oedrannau 7-12/13 mlwydd oed yn 

cefnogi’r angen i ddefnyddio adnoddau diriaethol i gefnogi dealltwriaeth disgyblion o 

gysyniad (MacBlain, 2014). Meddai MacBlain (2014: 42) wrth ddisgrifio’r cam hwn 

‘thinking then becomes more flexible, though it is still constrained by the child’s need 

to have concrete objects to represent this more sophisticated ‘thinking’. Mewn 



gwirionedd, cafodd syniadau Piaget o gamau dysgu gryn feirniadaeth ar y ffaith bod 

plant yn datblygu’n wybyddol ar gyflymdra gwahanol (MacBlain, 2014). Er bod cryn 

feirniadu wedi bod arno dros y blynyddoedd diwethaf, erys yn berson tra dylanwadol 

ym maes datblygiad dysgu plant a gellir cymhwyso ei damcaniaeth i ddatblygiad 

dysgu ED. 

 

Cysyniad arall a ddaw i’r amlwg yn ystod y daith o amgylch yr ysgol oedd agwedd 

gadarnhaol ED tuag at iechyd. Tynnodd ED lun o droli ffrwythau’r ysgol yn ystod y 

daith o amgylch yr ysgol (gweler A10) a oedd yn amlygu’r posibilrwydd ei bod yn 

mwynhau bwyta’n iach. Cadarnhawyd y gred hon yn ystod y gynhadledd yn dilyn y 

daith ysgol drwy fynegi ei bod yn hoffi cael ffrwythau yn yr ysgol er mwyn bod yn 

iachus. Yn ogystal â hwn, wrth arsylwi ar ED mewn gwers ymarferol yn plannu 

llysiau sylweddolwyd ar ei hymrwymiad a’i brwdfrydedd. Dangosodd sgiliau corfforol 

da a gwybodaeth gadarn dros sut i blannu. Yn ystod y gynhadledd, mynegodd ei bod 

yn gyfarwydd â’r hyn yr oedd rhaid iddi ei wneud oherwydd ei bod yn mwynhau 

plannu gartref.  

 

Gellir dweud felly fod agwedd cadarnhaol ED tuag at lysiau a ffrwythau yn ogystal â 

datblygu sgiliau i blannu yn dangos datblygiad cadarnhaol ym maes Lles. 

Cydnabyddir bod iechyd yn elfen bwysig iawn o les plentyn. Mae model Maslow yn 

gosod gofynion lles mewn pyramid o bwysigrwydd gyda’r angen am fwyd a diod yn 

anghenion sylfaenol ar waelod y pyramid (Gealy a Saer, 2010; Bates, 2014). Er bod 

lles yn faes cymhleth ac eang, cydnabyddir ei fod yn greiddiol i ddatblygiad plant a 

phobl ifanc (Ryder, 2017). Atgyfnerthwyd hyn gan Gealy a Saer  (2010) ‘lles y 

plentyn yw craidd a chalon datblygiad y plentyn ac mae’n effeithio ar bob agwedd o’r 

datblygiad hwnnw.’ Gellir dweud felly y mae ED yn ymwybodol o bwysigrwydd 

bwyta’n iach ac felly’n arwyddocaol yng nghyd-destun ei datblygiad cyfannol. 

 

Cysyniad arall sy’n deillio o’r data a gasglwyd yw pwysigrwydd dysgu y tu allan. Yn 

ystod y daith ysgol tynnodd ED lun o’r iard (gweler A11). Esboniodd ED yn ystod y 

gynhadledd ei bod yn mwynhau gwneud gwaith y tu allan oherwydd y mae fwy hwyl 

a diddorol. Cefnogwyd hwn drwy arsylwi ar ED mewn gwers fathemateg y tu allan a 

oedd yn cynnwys chwilio am linellau paralel a pherpendicwlar y tu allan. 

Sylweddolwyd ar frwdfrydedd ED wrth iddi ymgeisio i ddod o hyd i wahanol linellau. 



Clywyd dadl effeithiol a gwerthfawr ymysg ED a disgyblion eraill ynghylch yr angen i 

gael ongl sgwâr er mwyn iddo fod yn llinell berpendicwlar. Gellir dweud yr oedd hwn 

yn amlygu sgiliau cyfathrebu yn ogystal ag awydd i lwyddo. Mewn gwirionedd, 

dengys gwaith gorffenedig ED ddealltwriaeth a gwybodaeth gadarn dros linellau 

paralel a pherpendicwlar wrth iddi lwyddo i ddidoli’r lluniau i’r grwpiau cywir (gweler 

A12). Gellir dweud felly fod amgylchedd y tu allan yn effeithiol ar gyfer datblygiad 

dysgu ED am ei fod yn ennyn ei diddordeb, yn hybu ei sgiliau cyfathrebu ac o 

ganlyniad yn dangos lefel o wybodaeth gadarn.  

 

Mewn gwirionedd, mae pwysigrwydd dysgu yn yr awyr agored wedi’i chydnabod ers 

canrifoedd (Grigg a Lewis, 2016). Bathodd Froebel derm ‘dosbarth allanol’ sydd wedi 

datblygu mewn poblogrwydd ym myd addysg (Richards, 2010). Cefnogwyd y 

defnydd o’r tu allan gan Richards (2010) a bwysleisiodd bwysigrwydd cynllunio 

cyfleoedd i blant ddysgu yn yr amgylchedd allanol o ganlyniad i newidiadau 

amgylcheddol sydd wedi llesteirio rhyngweithiad plant â gweithgarwch allanol erbyn 

heddiw. Cyhoeddwyd erthygl gan Golwg (2014) a oedd yn datgan bod un o bob 

pedwar plentyn yn treulio llai na hanner awr yn chwarae tu allan bob dydd wedi’i 

seilio ar ymchwil gan yr Ymddiriedolaeth Genedlaethol. Gellir dweud felly y mae 

cynnig y cyfleoedd hyn yn ennyn diddordeb a chwilfrydedd plant ac o ganlyniad yn 

hybu cyraeddiadau uchel. 

 

Wrth ddadansoddi’r data, sylweddolwyd ar bwysigrwydd creadigedd mewn gwersi i 

ED. Yn ystod cyfnod yn arsylwi ar ED sylweddolais ar gymhelliant llawer yn uwch yn 

ystod y maes dysgu Celfyddydau Mynegiannol yn benodol mewn gwers celf. 

Sylweddolwyd ar ED yn mwynhau arbrofi â’i waith ac nad oedd yn ofn rhoi tro arni 

drosodd a throsodd. Dangoswyd yn ei waith gorffenedig (gweler A13) sgiliau 

creadigol a dealltwriaeth gadarn dros gysgodi sef nod a phwrpas y wers yn dilyn 

gofynion y cwricwlwm i arbrofi â gwahanol ddulliau (LlCC, 2008). Yn ystod y 

gynhadledd, mynegodd ED ei hoffter tuag at wersi celf yn benodol a chyfeiriodd at 

deimlad o ryddid i fynegi ei hun heb gyfyngiadau. Fodd bynnag, nid trwy’r maes 

dysgu celfyddydau yn unig y sylweddolwyd ar ei natur greadigol. Gwelwyd cymaint 

yr oedd ED yn mwynhau mudo i fyd dychmygol a chyflwyno gwaith creadigol mewn 

gwers iaith Saesneg lle yr oedd yn ofynnol iddi ysgrifennu am blanhigyn dychmygol. 

Dengys sgiliau creadigol drwy gymharu’r planhigyn i bethau eraill (gweler A14). 



 

Ceir llawer o ymchwil ar bwysigrwydd creadigrwydd yn y cwricwlwm ac o fewn 

addysg ar hyd y blynyddoedd (Cremin a Barnes, 2018; Fisher a Williams, 2006). Ceir 

ymarferwyr a damcaniaethwyr megis Vecchi (2010) a Bruce (2006) yn awgrymu gan 

weithgareddau creadigol effaith ar ddatblygiad cyfannol plentyn. Gellir dweud felly 

fod hyn yn atgyfnerthu’r ffaith ei fod yn hanfodol creu amgylchedd sydd yn caniatáu’r 

cyfle i ddisgyblion arbrofi eu creadigrwydd (Gealy a Rees, 2010). Mewn gwirionedd, 

ceir sawl cyfeiriad at ddefnyddio’r dychymyg a chreadigedd plant yn y cwricwlwm ar 

draws yr holl feysydd dysgu. Gwelir defnydd helaeth o eirfa sy’n berthnasol i 

greadigrwydd plant er enghraifft defnyddio’r dychymyg, bod yn ddychmygus, mynegi 

syniadau ac yn y blaen. Sylweddolir felly y mae’n holl bwysig i ddatblygu a chynnig y 

cyfleoedd i blant ddatblygu sgiliau creadigol ar draws y cwricwlwm. 

 

 

4. Camau Nesaf  

Yn yr adran hon cynigir ffyrdd ymlaen a chamau nesaf yng ngoleuni'r data a 

gasglwyd a dadansoddwyd. Sylweddolwyd ar 5 brif thema sef pwysigrwydd dysgu 

gyda chyfoedion, defnyddio adnoddau bywyd go iawn, dysgu y tu allan, iechyd, a 

chreadigedd. Ystyrir felly pa ddarpariaethau a strategaethau y gellid eu rhoi ar waith i 

gefnogi anghenion dysgu ED er mwyn iddi wneud cynnydd priodol a chyfannol.  

 

Yn gyntaf, felly, sicrheir bod cyfleoedd i ED rhyngweithio a thrafod gyda chyfoedion 

yn aml yn y maes dysgu ieithoedd, llythrennedd a chyfathrebu er mwyn cadw 

cymhelliant uchel a dealltwriaeth gadarn. Fodd bynnag, gellir dadlau ei fod cyn-

bwysiced, os nad yn bwysicach, cynllunio ar gyfer hwn ar draws holl feysydd dysgu'r 

cwricwlwm yn sgîl y cwricwlwm newydd sydd ar y gweill wedi’i seilio ar adroddiad 

Donaldson (2015). Noda Donaldson (2015: 70) ‘mae addysgu a dysgu da yn hybu 

cydweithio’. Cydnabyddir felly y gall creu amgylchedd dysgu sy’n cynnwys mwy o 

gydweithio ymysg grwpiau bach, gefnogi datblygiad ymresymu rhifyddol disgyblion 

sy’n bwysig iawn yn sgîl y profion cenedlaethol. Awgryma Swain et al. (2007) fod 

cydweithio mewn grwpiau yn cefnogi datblygiad ymresymu rhifyddol a sgiliau 

gweithdrefnol disgyblion drwy roi’r cyfle iddynt archwilio strategaethau ei gilydd, 

rhannu gwybodaeth a syniadau; ‘They learn to make their learning visible and to 



listen to each other when they have to explain their reasoning, justify their strategies 

and answers’ (Swain et al., 2007: 19). Cynllunnir, felly, weithgareddau rhyngweithiol 

ym mathemateg yn y dyfodol agos.  

 

Fodd bynnag, cydnabyddir nad oes rhaid i bob gweithgaredd fod yn gydweithredol, 

ond yn hytrach bod cyfleoedd strwythuredig wedi’i gynllunio ar gyfer rhyngweithiad o 

ryw fath. Mae Llywodraeth Cynulliad Cymru (2010) yn awgrymu strategaeth asesu 

cyfoedion fel modd effeithiol o ryngweithio a chynnal trafodaeth ymysg disgyblion. 

Sylweddolir, mae’r man cychwyn ar gyfer cyflwyno strategaeth asesu cyfoedion yw 

modelu’r broses, hynny yw, dangos ac esbonio i’r disgyblion sut y dylai ei wneud. 

Cefnogwyd y cysyniad hwn gan Bruner (1996) a awgrymodd fod gan oedolyn rôl 

gynhaliol i ‘sgaffaldio’ dysgu plant. Atgyfnertha Siencyn a Richards (2010) fod gan 

oedolion rôl bwysig i ofyn cwestiynau agored er mwyn hybu sgiliau rhesymu ac 

ymestyn dealltwriaeth y disgyblion. Sicrheir felly cyfleoedd strwythuredig ar gyfer 

rhyngweithiad ag oedolyn felly. Sylweddolir, hefyd, y gall disgyblion sgaffaldio dysgu 

ei gilydd. Sicrheir, felly, fod cyfleoedd i ryngweithio mewn grwpiau gallu cymysg er 

mwyn rhoi’r cyfle i ED ymestyn ei dealltwriaeth drwy esbonio i eraill a chaniatáu’r 

cyfle iddi roi trefn ar ei syniadau ei hunan.  

 

Sicrheir, hefyd, gyfleoedd i ED ymdrîn a thrafod ag adnoddau diriaethol er mwyn 

cefnogi ei dysgu mewn gwersi Gwyddoniaeth. Cefnogwyd y gysyniad hwn gan 

Donaldson (2015: 15) ‘Mae gwyddoniaeth yn golygu cael gwybodaeth drwy arsylwi 

ac arbrofi’. Fodd bynnag, gellir dweud bod adnoddau diriaethol yn ddefnyddiol ar 

gyfer meysydd dysgu eraill er enghraifft mathemateg a rhifedd. Pwysleisia Moyer 

(2001: 176) bwysigrwydd ‘manipulatives’, hynny yw gwrthrychau y gellir eu trin, yn y 

pwnc mathemateg, a’i disgrifio fel a ganlyn, ‘Objects designed to represent explicitly 

and concretely mathematical ideas that are abstract. They have both visual and 

tactile appeal and can be manipulated by learners through hands-on experiences’. 

Er gellir dadlau bod y defnydd o adnoddau diriaethol yn fwy addas a chyffredin i 

gefnogi dysgu plant ifanc, mae Edwards (1988) yn dadlau bod defnyddio 

gwrthrychau ac adnoddau diriaethol yn gymorth i bob plentyn gaffael dealltwriaeth 

fathemategol. Ar y llaw arall, mae Anghileri (2000: 10) yn dadlau yn erbyn adnoddau 

diriaethol drwy awgrymu y gall blant gorddibynnu arnynt. Wrth gynllunio felly, ystyrir 



priodoldeb adnoddau diriaethol a pha mor ddefnyddiol neu annefnyddiol y gallant fod 

o ran datblygiad dysgu ED. 

 

 
Sicrheir, hefyd, gyfleoedd cyfoethog i ddysgu ac addysgu y tu allan o ganlyniad i’r 

data a gasglwyd. Un o argymhellion Donaldson (2015:17) yw i blant a phobl ifanc 

gael cyfleoedd i ddysgu y tu allan ac felly gellir dweud ei fod yn hanfodol ystyried hyn 

ar gyfer ffordd ymlaen. Noda Estyn (2017) arfer dda gan Ysgol Gynradd Blaengwawr 

o’i ddefnydd cyson o’r ystafell ddosbarth awyr agored. Cynlluniwyd gweithgareddau 

‘I Can Explore’ ar gyfer y plant a'r plant sy’n arwain y gweithgareddau hynny (Estyn, 

2017). Penderfynir felly gynllunio gwersi mathemateg yn benodol y tu allan a fydd yn 

caniatáu i’r disgyblion arwain a pherchnogi eu dysgu. 

 

 O ganlyniad i’r data a dadansoddir, sylweddolir ar bwysigrwydd creadigedd ar draws 

y cwricwlwm. Unwaith eto, noda Donaldson (2015) fod dysgu ac addysgu da yn hybu 

sgiliau creadigol ac felly hanfodol yw eu hystyried ar gyfer y ffordd ymlaen. Yn 

ogystal â hyn, un o bedwar diben y cwricwlwm newydd ar y gweill yw i holl blant a 

phobl ifanc fod yn gyfranwyr mentrus a chreadigol (Donaldson, 2015). Sylweddolir 

nad yw creadigedd wedi’i gyfyngu i’r celfyddydau yn unig ac yn ‘fwy na thynnu llun a 

chreu gwrthrych o glai’ (Gealy a Rees, 2010: 89). Atgyfnerthwyd y cysyniad hwn gan 

Duffy (2006: 57) ‘creativity is part of every area of the curriculum and all areas of 

learning have the potential to be creative experiences’. Noda Estyn (2016) arfer dda 

mewn ysgol Cynwyd Sant sy’n gwella llythrennedd trwy ddysgu creadigol. Sicrheir, 

felly, y cyfle i ED ddatblygu a defnyddio ei sgiliau creadigol mewn gwersi’r 

celfyddydau megis celf yn ogystal â meysydd dysgu arall ar draws y cwricwlwm 

megis ieithoedd, llythrennedd a chyfathrebu. 

 

Cydnabuwyd wrth ddadansoddi’r data bwysigrwydd iechyd i les ED. Rhoddir 

ystyriaeth i bwysigrwydd Iechyd a Lles yn adroddiad Donaldson (2015) sy’n ei 

argymell fel un o’r chwe maes dysgu ar gyfer y cwricwlwm newydd yng Nghymru gan 

adleisio cwricwlwm Seland Newydd ‘Te Wháriki’ sy’n rhoi blaethoriaeth i les fel elfen 

hanfodol o’r dysgu (Ryder, 2017). Meddai Donaldson (2015: 45) ‘Mae angen i blant a 

phobl ifanc brofi lles cymdeithasol, emosiynol a chorfforol er mwyn ffynnu a llwyddo 

yn eu haddysg’. Er mwyn darparu ar gyfer lles ED, sicrheir bod iechyd a lles yn rhan 



ganolog o’r ddarpariaeth a gynigir. Gellir, felly, cynnal gwersi sy’n ymwneud â 

phwysigrwydd bwyta’n iach yn ogystal â gwersi coginio sydd yn dysgu’r disgyblion 

ynghylch cynhwysion iach. Noda Estyn (2016) bod ysgolion sydd yn canolbwyntio ar 

iechyd a lles yn profi gwelliannau cryf o ran y gallu i ganolbwyntio ac ymgysylltiad y 

disgyblion mewn gwersi.  

 

Gellir dweud y mae’r ymchwiliad hwn yn cynnig dadansoddiad cyfannol o 

ddatblygiad plentyn drwy ddulliau cadarn a dibynadwy. Fodd bynnag, petawn am 

gynnal ymchwiliad o’r fath eto, byddaf yn cynllunio amser penodol i arsylwi ar blentyn 

targed er mwyn gallu casglu data mewn mwy o fanylder. Cyfyngder i’r dull arsylwi 

cyfranogol oedd na chafwyd cyfle i ganolbwyntio yn uniongyrchol ar y plentyn targed 

oherwydd roedd rhaid rhoi sylw i weddill y dosbarth. Atgyfnerthwyd hyn gan Bryman 

(2012) sy’n nodi mai anfantais y dull hwn yw y gellid colli golwg ar nod ymchwil a 

cholli gwrthrychedd sefyllfa drwy gymryd rhan mewn gweithgareddau. Yn ogystal â 

hyn, gellir dweud nad oedd yn bosib cael darlun cyfan oherwydd cyfyngder amser yr 

ymchwiliad. Petawn am ddadansoddi datblygiad cyfannol plentyn eto, byddwn yn 

gwneud hwn dros gyfnod hirach er mwyn cael darlun cyflawn o anghenion dysgu 

plentyn. 

 

 

5. Casgliadau (350) 

Cydnabyddir, wedi cynnal yr ymchwiliad hwn, bwysigrwydd asesu a dadansoddi 

datblygiad cyfannol dysgwyr. Sylweddolir nad holl bwrpas asesu yw graddio 

disgyblion, yn hytrach, gellir defnyddio deilliannau asesiadau er mwyn cynllunio 

addysgu a phrofiadau dysgu'r dyfodol. Cytunir felly â Jones (2017: 105) a 

awgrymodd fod asesu’n ‘arf sy’n llywio arddull addysgu athrawon’. Casglwyd, yn yr 

ymchwiliad hwn, fod llawer o ffyrdd i bersonoleiddio profiadau dysgu ED er mwyn 

sicrhau ei bod yn cyrraedd ei llawn potensial. Sylweddolir y gall ffactorau allanol 

megis arddulliau addysgu, adnoddau a’r amgylchedd a ddarperir dylanwadu ar ei 

chymhelliant a’i hymrwymiad, yn ogystal â ffactorau mewnol megis eu hagwedd a’i 

theimladau at yr hyn a addysgir. Cydnabyddir pwysigrwydd ystyried y nodweddion 

hyn wrth gynllunio gwersi'r dyfodol er mwyn sicrhau bod ED wedi’i hymrwymo’n llwyr 

ac yn gwneud y cynnydd priodol. Sylweddolir, hefyd, bwysigrwydd gwneud hwn gyda 



holl ddisgyblion y dosbarth. Er gall fod yn broses hir wyntog, cydnabyddir y gall fod 

yn fuddiol iawn o ran cyrhaeddiad a datblygiad y disgyblion yn y pen draw. Mewn 

gwirionedd, yn sgîl dyfodiad y cwricwlwm newydd wedi’i seilio ar adroddiad 

Donaldson (2015), ceir pwyslais mawr ar asesu ffurfiannol a rhoddir pwyslais ar weld 

asesu’n rhan barhaus ac adeiladol o ymarfer yn yr ystafell ddosbarth. 

7. Atodiadau 

Atodiad 1 

Caniatâd oddi wrth y prifathro / athro dosbarth 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



Atodiad 2  

Cydysniad ymchwil ED 

 

 

 

 

 

 

 

 

 

 

 

 

 

 

Atodiad 3  

Llun o fwrdd grŵp yn y Cyfnod Sylfaen a gymerodd ED  

 

 

 

 

 

 

 

 

 

 

 



Atodiad 4  

Cynllun gwers Blodeuwedd  

Sylwer ar gyn-lleied o gyfle i drafod – Amlygir lle y gellid wedi rhoi cyfle i drafod drwy 

asesu cyfoedion 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Cyfleoedd y 

gellid fod 

wedi cynllunio 

ar gyfer 

trafodaeth a 

rhyngweithiad 

ymysg y 

disgyblion 



 

Atodiad 5  

Enghraifft o waith ED 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

CO = 

Byrfordd sy’n 

amlygu y 

cafodd ED 

gymorth 

oedolyn i 

drefnu 

pwyntiau’r 

chwedl mewn 

trefn 

gronolegol.  



 

Atodiad 6  

BWA gwers Blodeuwedd heb gyfleoedd i ryngweithio a chydweithio 

 

 



Atodiad 7  

BWA gwers Blodeuwedd gyda llawer o gyfleoedd i ryngweithio a chydweithio 

 

 



 

Atodiad 8 – ED yn archwilio blodyn go iawn 

 

 

 

 

 

 



Atodiad 9 – Enghraifft o waith ED  

Sylwer ar yr atebion cywir sy’n dangos ei wybodaeth gadarn 

 



 

 

 

 

 

 

 

 

 

 

 

 

 

 

 

 



Atodiad 10 – Llun o droli ffrwythau’r ysgol a gymerodd ED 

 

 

 

 

 

 

 

 

 

 

 

 

 

 

 

 

 

Atodiad 11 – Lluniau o’r iard a gymerdd ED 

 

 

 

 

 

 

 

 

 

 

 

 

 

 



Atodiad 12 – Enghraifft o waith llinellau paralel a pherpendiciwlar a gasglwyd y 

tu allan 

 

 

 

 

 

 

 



Atodiad 13 – Enghraifft o waith celf ED 

Sylwer ar dechneg cysgodi’r disgybl sy’n amlygu ei sgiliau creadigol 

 

 

 

 

 

 

 

 

 

 

 

 

 

 

 

 

 

 

 

 

 

 



Atodiad 14 – Enghraifft o waith Saesneg Creadigol

